
АСОСИДА ТАҲЛИЛ ҚИЛИШГА ЎРГАТИШ УСУЛЛАРИ 

                                         

Мақолада адабиётшунослик илмида биографик, тарихий-қиёсий, қиёсий-типологик, 

тарихий-маданий, социологик, структурал-анализ, семиотик, лингвистик, психологик, 

психоаналитик, формал, герменевтик каби ва бошқа бир қатор методлар воситасида тадқиқот 

объекти ва предметига ёндашилиши хусусида фикр юртилади.  

Калит сўзлар: адабиёт, семиотик, тадқиқот, метод, ёзувчи, ижодкор, олим. 

В статье рассматривается вопрос о подходе к объекту и предмету исследования в 

литературоведении через биографические, историко-сравнительные, сравнительно-

типологические, историко-культурные, социологические, структурно-аналитические, 

семиотические, лингвистические, психологические, психоаналитические, формальные, 

герменевтические и ряд других методов.  

Ключевые слова: литература, семиотика, исследование, метод, писатель, создатель, 

ученый. 

The article discusses the approach to the object and subject of research in literary studies 

through biographical, historical-comparative, comparative-typological, historical-cultural, sociological, 

structural-analytical, semiotic, linguistic, psychological, psychoanalytic, formal, hermeneutic and a 

number of other methods.  

Key words: literature, semiotics, research, method, writer, Creator, scientist. 

 

Адабиётшунослик илмида биографик, тарихий-қиёсий, қиёсий-типологик, тарихий-

маданий, социологик, структурал-анализ, семиотик, лингвистик, психологик, психоаналитик, 

формал, герменевтик каби ва бошқа бир қатор методлар воситасида тадқиқот объекти ва 

предметига ёндашилади. Шу тадқиқ усуллари орасида биографик методнинг ўз ўрни бор бўлиб, 

адабиётшунослар томонидан бирмунча кўпроқ қўлланиши жиҳатидан алоҳида эътиборни тортади. 

Бу методнинг пайдо бўлиши, тараққий қилиш босқичлари, ўзига хос хусусиятлари, ундан 

танқидчиликда фойдаланиш принципларини ўзбек мунаққиди Азиз Қаюмов яратган илмий-

оммабоп услубдаги матнлар таҳлили асосида ўргандик. Олим ўз илмий-биографик асарларида, 

хотира-ҳикояларида ифода, талқин, жанр, услуб масаласи, хусусан, уларда биографик методнинг 

ўрнини кенг ёритиб берган. Биографик метод – адабиётшуносликдаги алоҳида илмий тадқиқот, 

бадиий асарга ижодкор шахси орқали назарий-амалий жиҳатдан ёндашув усулларидан бири 

эканлиги кўрсатилган. Юқорида номи зикр этилган адабиётшунослик методларидан ҳеч бири 

аслида универсал эмас. Бироқ улар орасида биографик метод мазмун-моҳиятида инсон шахсияти 

турганлиги билан кишилик тафаккури орқали шакллантирилган барча фанларга оид билимларга, 

мавжуд оқимлар ва қарашларга таяниб иш кўрадики, шу жиҳатига кўра, у маълум маънода 

универсаллик касб этади ва ўзига хос яхлит тизим шаклида намоён бўлади. Қолаверса, бугунгача 

мавжуд барча тафаккур шаклларининг инсоншунослик кесимида марказлашуви биографик 

методнинг универсаллик даражасини янада оширади.  

“Биография” лотинча сўз бўлиб, bios – ҳаёт, grapho – ёзмоқ, “метод” эса йўл, усул 

тушунчаларини англатади. Демак, “биографик метод” бирикмаси моҳиятан “бировнинг ҳаёти 

ҳақида ёзмоқ йўли” маъносини билдиради. Дарҳақиқат, биографик метод тадқиқот учун олинган 

манбани “муаллиф + асар” муносабати йўналишида илмий жиҳатдан ўрганишга қаратилган 

йўлдир. Адабиётшунос Юрий Борев уни ҳақли равишда “бадиий асарни ёзувчи шахси орқали 

ўқиш услуби”, дея таърифлайди.
1
 

                                                           
1
 Борев Ю. Искусство интерпретации и оценки. – М., 1981. – С.56. 

Англашиладики, биографик метод ёзувчининг ҳаёт йўлини ҳамда унинг томонидан 

яратилган бадиий асарни ўзаро жуфтликда, бирини иккинчисидан ажратмаган ҳолда, диалектик 

боғлиқликда, ижодкор ва ижод маҳсулини синтезлаб текширади. Шу сабабдан биографик методни 

ижодкор таржимаи ҳолини ўрганишдан иборат, деб қараб бўлмайди. 

Биографик методда муаллиф, яъни ёзувчи-ижодкор, аввало, инсон сифатида ўрганилади. 

Унинг асарларида ёзувчининг ҳаёти билан боғлиқ нуқталар акс этгани далилланади. Ижодкорнинг 

биографиясига кириб борилиб, шу орқали унинг шахсидаги энг муҳим қирралар очиб берилади. 

Ёзувчи ҳаётидаги айрим эътиборли ҳолатлар ижодида ҳам акс этгани асосланади. Олимлар 

айтганидек, у орқали ижодкорнинг шахсий ҳаётига, яшаган муҳитига, руҳий-психологик ҳолатига, 

шахсий қизиқишларига, асарни ёзишга туртки берган илҳом факторларига, ижодкор 

лабораториясига ва шу каби қатор тарихий-индивидуал масалаларга жиддий эътибор берилади.
2
 

Биографик метод воситасида, асосан, ёзувчининг ижодий лобараторияси ўрганилади. Ижодкор 

ҳаётидаги маълум бир воқеа-ҳодисалар унинг ёзган асарларида қайсидир тарзда ўз аксини топгани 

айнан биографик метод воситасида далилланади. Биографик метод бу жиҳатдан ўзига хос 

имкониятларга эгадир. 

Бу методнинг энг муҳим қирраси шундаки, унда муаллиф-шахс билан муаллиф-ижодкор 

фарқланмайди. Муаллиф характер-хусусияти у яратган образда мужассамланган бўлади, деб 

қаралади. Ижодкор биографиясига таяниб, у яратган асар ва асар қаҳрамонлари тушунтирилади. 

Шунинг учун биографик метод адабий портрет яратишда энг қўл келадиган метод саналади. 

Биографик метод ҳужжатларга таяниб иш кўради. Тарихийлик, аниқлик, ҳужжатлилик 

унга хос принципиал талаблардан ҳисобланади. Биографик методнинг тўла самара билан ишлаши 

учун аниқ бир ижодкор ҳаёти ва фаолияти ҳақидаги ҳужжатларга эга бўлиш лозим. Биографик 

методда битиклар, хатлар, автобиографик матнлар, кундаликлар, мемуарлар, қўлёзмалар – 

умуман, аниқ далиллар муҳим ўрин тутади.
3
 

Биографик метод тадқиқотчини муаллифнинг индивидуал ҳаёт тарзи, шахсий турмуши, 

ҳаёт йўли, кечмиши, ички кечинмалари, характер-хусусияти, бир сўз билан айтганда, биографияси 

(ёки автобиографияси)га қизиқтиради. 

Маълумки, автобиография (таржимаи ҳол) – инсоннинг ўз-ўзини англашидан иборат ёзма 

матнни ифода этса, биография бир инсонни бошқа бир инсоннинг англаши натижасида пайдо 

бўлган ёзма матндир. Бундай матнларда, албатта, ижодкорнинг туғилиши ва вафоти, оилавий 

шароити, оила аъзолари, фарзандлари, ёру биродарлари, ижтимоий келиб чиқиши, насл-насаби, 

яшаш жойи, маълумоти, фаолияти, диний эътиқоди ва бошқалар эътиборга олинади. 

Адабиётшунос Баҳодир Каримов биографик метод хусусида тўхталар экан, шуни назарда тутиб, 

уни автобиографиядан фарқлаш муҳимлигини алоҳида эслатиб ўтади: “Бу методни таржимаи 

ҳолдан иборат тарзида содда тушунмаслик керак. Зотан, биографик метод ижодкор таржимаи 

ҳолининг оддий хронологик тавсиф ва таснифи эмас; ёзувчининг туғилган йили, яшаган жойи ёки 

муҳити, асарларининг ёзилган йили ва, ниҳоят, ижодкорнинг вафот этган йили – буларнинг бари 

биографик маълумотлар ҳисобланади... Бунда биографик воқеликнинг изи асарларда қолишини 

ҳеч ким инкор килмайди”.
4
 

Таъкидланганидек: “Биографик метод адабиётни шундай ўрганиш усулики, бунда ёзувчи 

биографияси ва шахсиятига бадиий ижодининг асосий белгиловчи моменти тарзида қаралади”.
5
 

Б.Каримовнинг бу борада  айтган “биографик метод айнан «психобиография», яъни 

ёзувчининг психологик биографияси тарзида адабиётшуносликка татбиқ этилмади”,
6
 – деган 

фикрида эса жон бор. Негаки, биографик метод бадиий асарни унинг муаллифи ҳаёт йўли 

контекстида ўрганишни назарда тутар экан,
7
 табиийки, ўша асарда ижодкорнинг ички руҳий 

кечинмалари, ўй-фикрлари, орзу-истаклари, алам-изтироблари, армон-интилишлари, кўрган-

билганлари, бошидан ўтказган яхши-ёмонликлар, орттирган ҳаётий тажрибалари ва билимлари акс 

этишини эътибордан четда қолдира олмайди. Ижодкорнинг бундай психобиографияси эса маълум 

                                                           
2
 Каримов Б. Биографик метод / Руҳият алифбоси. – Тошкент: Ғафур Ғулом номидаги нашриёт-матбаа 

ижодий уйи, 2016. – Б.166. 
3
 Dilthey W. Gesammelte Werke.   Bd. VII. Stuttg, 1992. – S.246. 

4
 Каримов Б. Биографик метод / Руҳият алифбоси. – Тошкент: Ғафур Ғулом номидаги нашриёт-матбаа 

ижодий уйи, 2016. – Б.166. 
5
 Литературный энциклопедический словарь. – М., 1987. – С.54. 

6
 Каримов Б. Биографик метод / Руҳият алифбоси. – Тошкент: Ғафур Ғулом номидаги нашриёт-матбаа 

ижодий уйи, 2016. – Б.166-176. 
7
 Қуронов Д. Биографик метод / Адабиётшуносликка кириш. – Т.: Ўқитувчи, 2002. 

маънода, унинг бадиий асарларидаги воқеа-ҳодисалар баёнида, яратган образлари тизимида ўз 

ифодасини топади. Мана шундан ижодкорнинг индивидуал маҳорати, яратган асарининг 

оригиналлиги юзага чиқади. 

Адабиётнинг бош тасвир предмети инсон бўлганлигидан, у инсон манфаатларини кўзлаб 

яратилиши аён ҳақиқат. Мана шу маънода ҳар бир ёзувчи яратган асарида, аввало, инсон 

манфаатини кўзлаши табиий. Аниқроғи, муаллиф ўз бошидан кечирганларини ҳикоя қилиш 

орқали, аввало, ўз ўқувчисини кутилмаган ҳаётий ўзгаришлардан, турли руҳий эврилишлардан, 

қалб тўлғанишларидан, бесаранжомлик, безовталик, оғир ёки енгил ҳиссий кечинмалардан огоҳ 

этишни истайди. Бундай ҳолатларда инсон ўзини қандай тутиши, йўлини йўқотиб қўймаслиги 

зарурлиги, ўзини қўлга олиши лозимлигини ўргатишни хоҳлайди. Асосий вазифаси “одоб 

бериш”га асосланган адабиётнинг роли ҳам шу орқали яна бир карра равшанлашади.  

Шуниси ҳам борки, бадиий асарларда ижодкор шахсияти баъзан ёрқин, баъзан эса яширин 

акс этган бўлади. Буни  фақат асар контекстидан билиб олиш мумкин. Шу жиҳатига кўра, 

яратилган асарларни икки хил:  

а) муаллиф биографияси контекстида ёрқин акс этган асарлар; 

б) муаллиф биографияси контекстида ёрқин акс этмаган асарлар тарзида фарқлаш мумкин. 

Ёзувчи биографияси контекстида ёрқин акс этмаган асарларга кўпинча тарихий мавзуда 

яратилган айрим асарлар мисол бўла олади. Бундай асарларда гарчи муаллиф ўз биографиясини 

ёрқин баён этмаса-да, унинг мазмунидан ўша ижодкорнинг ўтмиш давр воқеликларига ижтимоий-

руҳий муносабати, шахсий қарашлари англашилиб турадики, натижада, унда биографик аломатлар 

пайдо бўлади. Масалан, Одил Ёқубовнинг “Улуғбек хазинаси” романи шоҳ, фалакшунос олим 

Мирзо Улуғбек яшаган таҳликали онлардан, унинг биографиясидан ҳикоя қилади. Бу асарда 

муаллиф биографияси эса йўқдек гўё. Лекин, бизнингча, ҳар қандай асарда унинг муаллифи 

биографиясига оид нимадир чизгилар бўлади. Шунинг учун ҳар қандай асарни биографик 

контекстда олиб ўрганиш мумкин. Айтайлик, Одил Ёқубовнинг “Улуғбек хазинаси” романи 

биографик контекстда олиб ўрганилса, қуйидаги икки ҳолат намоён бўлади: 

биринчидан, Мирзо Улуғбекнинг ҳукмдор ва олим қиёфаси, ҳаёт йўли, яқинлари, бошидан 

кечирганлари ёришади; 

иккинчидан, асар муаллифи, ХХ асрнинг забардаст адибларидан бири Одил Ёқубовнинг 

ўтмиш тарихимизга, Мирзо Улуғбек яшаган XV аср давр воқеликларига, ўша замонга хос 

ижтимоий-сиёсий муаммоларга муносабати, бу ҳақдаги шахсий мулоҳазалари, тарихий воқеликни 

бадиий идрок этиш салоҳияти, уни кўргандек талқин этиш маҳорати, ўша давр ва унинг одамлари 

ҳақидаги фикр-кечинмалари англашилади. 

 Биографик методни фақат адабиётшуносликнинггина тадқиқ усули деб қарамаслик керак. 

У орқали фақат ёзувчи ва шоирлар ҳамда улар яратган бадиий асарлар тадқиқот объекти сифатида 

танланмайди, балки ижоднинг ҳар қандай турида, хоҳ у бадиий, хоҳ у илмий-назарий ёки амалий 

бўлсин, шахс дунёқараши билан боғлиқлиги сабабли бу метод учун манба бўла олади. Шунингдек, 

биографик метод орқали ижоднинг фан-техника, санъат, сиёсат, маданият каби ҳар хил 

шаклларига нисбатан ёндашиш мумкин. Бундан эса биографик методнинг универсал характер касб 

этиши янада ойдинлашади. Азиз Қаюмов яратган илмий, илмий-оммабоп ва бадиий асарлар унинг 

истеъдод қирраларини, тадқиқотчилик ва ижодкорлик маҳоратини, дунёқарашини, адабиёт илми 

бўйича эгаллаган билимларини ўзида намоён этади. Мунаққиднинг тадқиқ усуллари ўзбек 

адабиётшунослиги методологиясини назарий бойитишда ўз ўрнига эга. Хусусан, унинг биографик 

танқидчилик соҳасидаги илмий фаолияти, бу борада яратган асарларининг қиммати ва аҳамияти 

каттадир . Унинг ҳаёт йўли ва маърифий фаолияти эса  ҳозирги ёшлар учун ҳар томонлама 

ибратдир.   

